
KOMISIONERI PËR MBROJTJEN NGA DISKRIMINIMI 
 

Nr. 359/10  Prot.       Tiranë, më  30 . 10 .2025 

 
 

 

 
V E N D I M 

 

Nr. 243 , Datë  30 . 10 . 2025 

 

Bazuar në ligjin 10221/2010 “Për Mbrojtjen nga Diskriminimi”, të ndryshuar, pranë Komisionerit 

për Mbrojtjen nga Diskriminimi është regjistruar ankesa nr. 44, datë 24.02.2025, e paraqitur nga 

z. V.Q kundër Bashkisë Tiranë (Drejtoria e Programeve Sociale dhe Monitorimit të Strehimit), me 

pretendimin për diskriminim, për shkak të “moshës1” dhe “aftësisë së kufizuar2”. 

Në përfundim të shqyrtimit të ankesës, Komisioneri për Mbrojtjen nga Diskriminimi3,  

 

K O N S T A T O I: 

I. Parashtrimi i fakteve sipas subjektit ankues.  

Subjekti ankues, në parashtrimet e depozituara pranë KMD-së, ndër të tjera, citon se: “Jam 

pensionist dhe jetoj me qira afër shkollës së Baletit, në një banesë pa kushte dhe lagështirë. Kam 

aplikuar tek Bashkia Tiranë për strehim social (aplikimi nr. 2214, datë 20.05.2024) dhe më kanë 

kthyer përgjigje që jam në fazën e parë. Për fazën e dytë kam një vit që pres dhe nuk kam asnjë 

përgjigje. Unë jam i sëmurë me diabet, depresion, zemër, etj4. Nuk kam asnjë mundësi për tu 

kuruar e as për të jetuar. Për shkak të këtyre kushteve, gruaja dhe fëmijët5 kanë ikur jashtë shtetit”. 

 
1 V.Q ka lindur në datë 02.04.1955. 
2 Referuar Vërtetimit për lloj dhe masë pensioni të lëshuar nga Instituti i Sigurimeve Shoqërore, datë 18.03.2025, vërtetohet se z. 

V.Q përfiton pension Invaliditeti Urban, në masën 34.360 lekë. 
3 Në vijim do t’i referohemi me shkurtesën KMD. 
4 Referuar Vendimit nr. 779, datë 08.10.2020 të KMCAP të DRSSH Tiranë, vërtetohet se V.Q plotëson kushtet për të fituar të 

ardhura për invaliditet të plotë sepse vuan nga sëmundja: çrregullim depresiv. 
5 Referuar Certifikatës Familjare, të lëshuar nga Zyra e Gjendjes Civile 383, NJA 11, të Bashkisë Tiranë, rezulton se familja e 

ankuesit përbëhet nga tre persona: ankuesi, bashkëshortja dhe i biri. 

Subjekti ankues, kërkon nga Komisioneri konstatimin e diskriminimit dhe përfitimin e një banese 

sociale me qira. 

II. Ndjekja e procedurës për shqyrtimin e ankesës nga Komisioneri. 

Komisioneri mori në shqyrtim ankesën e sipërcituar, në referencë të kompetencës së parashikuar 

në nenin 32, pika 1, gërma a), të ligjit nr. 10221/2010 “Për Mbrojtjen nga Diskriminimi”, të 

ndryshuar, që i atribuon të drejtën të shqyrtojë ankesat nga personat ose grupet e personave që 

pretendojnë se janë diskriminuar, sikurse parashikohet në këtë ligj.  

Ligji nr. 10221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë dhe mosdiskriminimit, bazuar në një listë jo shteruese shkaqesh, 

por në mënyrë të shprehur neni 1, i ligjit parashikon mbrojtjen nga diskriminimi për shkak të 

“gjendjes ekonomike” dhe “çdo shkak tjetër” duke përcaktuar se: “Ky ligj rregullon zbatimin dhe 

respektimin e parimit të barazisë dhe mosdiskriminimit në lidhje me racën, etninë, ngjyrën, gjuhën, 

shtetësinë, bindjet politike, fetare ose filozofike, gjendjen ekonomike, arsimore ose shoqërore, 

gjininë, identitetin gjinor, orientimin seksual, karakteristikat e seksit, jetesën me HIV/AIDS, 

shtatzëninë, përkatësinë prindërore, përgjegjësinë prindërore, moshën, gjendjen familjare ose 

martesore, gjendjen civile, vendbanimin, gjendjen shëndetësore, predispozicionet gjenetike, 

pamjen e jashtme, aftësinë e kufizuar, përkatësinë në një grup të veçantë, ose me çdo shkak tjetër”. 

Neni 5, i ligjit 10221/2010 “Për Mbrojtjen nga Diskriminimi”, të ndryshuar, parashikon ndalimin 

e diskriminimit për shkaqet e përmendura në nenin 1 të këtij ligji. Sipas këtij neni ndalohet 

gjithashtu mosmarrja në shqyrtim, sipas rasteve të përmendura në nenin 3 të këtij ligji, të një 

ankimi ose procedure, si dhe çdo forme tjetër sjelljeje, që pengon zbatimin e parimit të trajtimit të 

barabartë.  

Neni 7, i LMD, të ndryshuar, parashikon shprehimisht: “1. Çdo veprim ose mosveprim i 

autoriteteve publike ose i personave fizikë a juridikë që marrin pjesë në jetën dhe sektorët publikë 

ose privatë, që krijojnë baza për mohimin e barazisë ndaj një personi apo grupi personash, ose që 

i ekspozon ata ndaj një trajtimi të padrejtë dhe jo të barabartë, kur ata ndodhen në rrethana të 

njëjta ose të ngjashme, në krahasim me persona të tjerë ose grupe të tjera personash, përbën 

diskriminim. 2. Eliminimi i të gjitha privilegjeve dhe i diskriminimit të padrejtë, garantohet për 

cilindo, në bazë të të drejtave vetjake, politike, ekonomike, shoqërore dhe kulturore të siguruara 

nga Kushtetuta e Republikës së Shqipërisë dhe aktet ndërkombëtare të ratifikuara nga Republika 

e Shqipërisë, si dhe nga ligjet në fuqi. 3. Autoritetet publike kanë detyrimin për të promovuar 

barazinë dhe për të parandaluar diskriminimin gjatë ushtrimit të funksioneve të tyre”. 

Në Kreun III, të ligjit të sipërcituar parashikohet mbrojtje e posaçme nga diskriminimi në fushën 

e të mirave dhe shërbimeve. Ky ligj në nenin 20, pika 1, të tij parashikon se: “1. Personi fizik ose 

juridik që ofron të mira apo shërbime për publikun, me pagesë ose jo, ndalohet të diskriminojë një 

person tjetër, i cili kërkon t’i arrijë ose t’i përdorë ato: a) duke refuzuar t’i japë një personi apo 

grupi personash të mira apo shërbime për shkaqet e përmendura në nenin 1 të këtij ligji; b) duke 

refuzuar t’i ofrojë një personi të mira apo shërbime në mënyrë të ngjashme, ose me cilësi të 

ngjashme, ose në kushte të ngjashme me ato në të cilat këto të mira apo shërbime i ofrohen publikut 

në përgjithësi”. 

Gjatë shqyrtimit të kësaj ankese, Komisioneri ka marrë në shqyrtim vetëm ato çështje, që bëjnë 

pjesë në kompetencat e tij, të parashikuara nga ligji 10221/2010 “Për Mbrojtjen nga 

Diskriminimi”, i ndryshuar. 

Në zbatim të parashikimeve ligjore, të përcaktuara në nenet 32/2 dhe 33 të Ligjit 10221/2010 
“Për Mbrojtjen nga Diskriminimi”, të ndryshuar, Komisioneri për Mbrojtjen nga 
Diskriminimi, ka shqyrtuar çështjen duke ndërmarrë hapat si më poshtë: 

• Me shkresën nr. 359/2, datë 07.03.2025, Komisioneri për Mbrojtjen nga Diskriminimi, ka 

njoftuar dhe kërkuar parashtrime nga subjekti kundër të cilit është paraqitur ankesa, lidhur 

me pretendimet e subjektit ankues, si dhe ka kërkuar dokumentacionin si më poshtë: 
 

- Parashtrimet e Bashkisë Tiranë lidhur me pretendimet e ankuesit. 

- Informacion nëse ankuesi ka bërë kërkesë pranë Bashkisë Tiranë lidhur me sa pretendon 

në ankesën e tij dhe cilat janë masat e mara nga ana e bashkisë (kopje të plotë të dosjes 

së aplikimit dhe përgjigjeve të dhëna ankuesit). 

- Cila është procedura ligjore/praktika që ndiqet për strehimin social, pranë Bashkisë 

Tiranë, për raste të tilla?  

- Cilat janë masat e ndërmarra nga ana e shërbimeve të strehimit social, pranë Bashkisë 

Tiranë në lidhje me kategorinë e personave në moshë pensioni dhe me aftësi të kufizuara. 

- Statistika në lidhje me strehimin social për këtë kategori, gjatë 3 viteve të fundit. 

 

Me shkresën nr. 1127/1, datë 19.03.2025, Njësia Administrative nr. 11, informoi Komisionerin se: 

“Z. V.Q është sqaruar disa herë lidhur me procedurat e aplikimit për një nga programet e 

strehimit sipas ligjit 22/2018 “ Për strehimin social”. 

Aplikimi i z. V.Q është përcjellë në Drejtorinë e Përgjithshme të Shërbimeve Sociale me shkresën 

nr. 2214/2, datë 21.05.2024 dhe kthim përgjigjja e ardhur nga Drejtoria e Përgjithshme e 

Shërbimeve Sociale me nr. 20148/1, datë 29.05.2024, i është vënë në dispozicion z. V.Q. 

Me shkresën nr. 46688, datë 05.12.2024, protokolluar me tonën nr. 5096, datë 06.12.2024, është 

dërguar njoftimi publik për afishim lidhur me aplikimet në portalin qeveritar e-albania, brenda 

7 ditëve kalendarike nga njoftimi publik për hapjen e thirrjes, duke zgjedhur shërbimin 

“Kërkesë për të përfituar nga programet e strehimit social”. 

Nga verifikimi pranë Sektorit të Njësisë së Vlerësimit të Nevojave dhe Referimit rezulton se z. 

V.Q nuk është person me aftësi të kufizuar por trajtohet me pension Invaliditeti Urban dhe familja 

e tij përbëhet nga 3 (tre) persona”. 

Me shkresën nr. 10095/2, datë 28.04.2025, Drejtoria e Programeve Sociale dhe Monitorimit të 

Strehimit e Bashkisë Tiranë, informoi Komisionerin se: “Të pastrehët trajtohen me një nga 

programet e strehimit të parashikuara në ligjin 22/2018 “Për strehimin social”, i ndryshuar dhe 

aktet ligjore e nënligjore për zbatim të tij. 

Në lidhje me kërkesën tuaj për problematikën e z. V.Q bëjmë me dije se, në Drejtorinë e 

Programeve Sociale dhe Monitorimit të Strehimit është depozituar aplikimi (Faza e parë) në 

emër të z. V.Q, për t’u trajtuar me programin social të strehimit “Banesë Sociale me Qira”.  

Sa më sipër, z. V.Q është informuar përmes shkresave me nr. 18897/1, datë 27.05.2024, nr. 

20148/1, datë 29.05.2025, nr. 20148/2, datë 08.07.2024, nr. 25366/1, datë 12.07.2024 dhe 

shkresa me nr. 29503, datë 01.08.2024, bashkëlidhur. 

Informojmë se z. V.Q nuk ka vijuar me procedurën për t’u trajtuar me një nga programet sociale 

të strehimit, sipas akteve ligjore dhe nënligjore në fuqi”. 

• Me shkresën nr. 359/4, datë 28.04.2025, Komisioneri për Mbrojtjen nga Diskriminimi, ka 

kërkuar nga Drejtoria e Përgjithshme e Shërbimit Social dhe Njësia Administrative nr. 11 të 

Bashkisë Tiranë, informacion si më poshtë: 

- Informacion për fazën e dytë të aplikimit nr. 2214/1, datë 21.05.2024, të z. V.Q dhe 

përgjigjes së dhënë. 

- Cilat janë masat e ndërmarra nga ana e shërbimeve të strehimit social, pranë Bashkisë 

Tiranë në lidhje me kategorinë e personave në moshë pensioni dhe me aftësi të kufizuara. 

- Statistika në lidhje me strehimin social për këtë kategori aplikuesish, gjatë 3 viteve të 

fundit. 
 

• Mbështetur në nenin 33/8, të ligjit 10221/2010 “Për Mbrojtjen nga Diskriminimi”, të 

ndryshuar, për shqyrtimin e mëtejshëm të ankesës, Komisioneri me shkresën nr. 399/6, datë 

22.05.2025 njoftoi, palët për zhvillimin e seancës dëgjimore me datë 03.06.2025, për të 

parashtruar dhe argumentuar në mënyrë të drejtpërdrejtë pretendimet e palëve në proces, si 

dhe kërkoi dokumentacionin e kërkuar me shkresën nr. 359/4, datë 28.04.2025. 

Bazuar në nenin 80/1/b të Kodit të Procedurave Administrative dhe Rregullores së Brendshme të 

Komisionerit, seanca dëgjimore u regjistrua audio dhe përmbajtja e saj do të përdoret si provë gjatë 

procesit të shqyrtimit të ankesës. 

Seanca u zhvillua në datë 03.06.2025, me praninë e të dy palëve në proces: subjekti ankues, z. 

V.Q, përfaqësuesja e Bashkisë Tiranë znj. O.B dhe përfaqësueset e Njësisë Administrative nr. 11, 

znj. J.B dhe znj. Z.H. 

Gjatë seancës dëgjimore, palët iu qëndruan të njëjtave parashtrime që kishin bërë të njohura gjatë 

komunikimit me email dhe shkresor me KMD-në.  

Gjatë seancës dëgjimore, subjekti ankues i qëndroi të njëjtave parashtrime që kishte bërë të njohura 

gjatë komunikimit shkresor, si dhe në mes të tjerash deklaroi se: “Jam ankuar disa herë në bashki. 

Kam aplikuar për banesë sociale dhe më kanë thënë, kur të të vijë rradha. Nuk më kanë njoftuar 

për fazën e dytë. Kam vajtur çdo ditë në njësinë administrative. Nuk përfitoj nga programi i 

subvencionit të qirasë sepse e kam të vështirë për të siguruar kontratë qiraje. Shumë vonë e kam 

ndryshuar numrin e telefonit që kam deklaruar në formularin e aplikimit”. 

Gjatë seancës dëgjimore, përfaqësuesja e Drejtorisë së Programeve Sociale të Bashkisë Tiranë, 

znj. O.B, i qëndroi të njëjtave parashtrime që kishte bërë të njohura gjatë komunikimit shkresor 

me KMD-në, dhe në mes të tjerash deklaroi se: “Përveç programeve për banesë sociale me qira, 

që është me numër shumë të kufizuar në bashki, pasi aktualisht nuk ka të lira dhe herë pas here 

sapo lirohet një banesë, bashkia hap thirrje dhe z. V.Q i është ofruar edhe programi i subvencionit 

të qirasë, të cilin nuk e ka pranuar. Aplikimet për banesa sociale me qira u hapën në muajin dhjetor 

2024. Në njoftimin që i është dërguar njësive administrative, i është thënë që individët që kanë 

pamundësi të aksesit në sistem do njoftohen nga njësia dhe do të ndihmoheshin për të kryer 

aplikimin. Tek formulari i vlerësimit social ekonomik që është mbajtur për z. V.Q, tek rubrika, 

adresa ku banon, nuk ka adresë fikse dhe numri i telefonit që ka lënë në formular është i 

padisponueshëm”.  

Gjatë seancës dëgjimore, përfaqësueset e Njësisë Administrative nr. 11, znj. J.B dhe znj. Z.H, i 

qëndruan të njëjtave parashtrime që kishte bërë të njohura gjatë komunikimit shkresor me KMD-

në, dhe në mes të tjerash deklaruan se: “Z. V.Q është paraqitur disa herë pranë njësisë dhe ka 

marrë gjithë shërbimin dhe nga ana jonë është sqaruar në lidhje me strehimin dhe aplikimin për 

subvencionin e qirasë nga bashkia dhe nuk ka pranuar asnjë herë të aplikojë për programin për 

bonusin e qirasë, me pretendimin se nuk gjen kontratë qiraje dhe ka kërkuar banesë sociale. Në 

bazën e të dhënave nuk ka ndonjë aplikim tjetër përveç aplikimit që ka bërë në datë 21.05.2024, 

sepse për subvencionimin e qirasë ka disa pika që duhet të dorëzohen disa dokumente që z. V.Q 

nuk i sillte, që janë, kontrata e qirasë dhe numri i llogarisë së qiradhënësit. Në dhjetor 2024 jemi 

njoftuar nga bashkia që kërkesat për banesa sociale do të bëhen online nga e-albania dhe ka 

ardhur shkresa për afishimin e njoftimit. Njoftimi është afishuar në stendën e njësisë, ku gjithë 

qytetarët që janë të interesuar shohin njoftimet. Nuk e kemi detyrim ligjor për të njoftuar qytetarët 

e telefon, por ne si njësi, gjithmonë i njoftojmë qytetarët tanë, edhe z. V.Q e kemi marrë në telefon, 

por numri i tij dilte i padisponueshëm, që mund të verifikohet edhe tani, që numri që ka lënë pranë 

nesh nuk është i disponueshëm. Kur është paraqitur z. V.Q, ishte mbyllur faza e parë e aplikimit 

online dhe i thashë se: “ku jeni se ju kam marrë në telefon dhe nuk jeni përgjigjur për të bërë fazën 

e parë dhe më ka thënë që kam ndërruar numrin e celularit dhe i kam thënë, të lutem më jep numrin 

e ri se kam mbajtur një bazë të dhënash për të gjithë qytetarët që nuk arritën të aplikonin në fazën 

kur u bë shpallja”. Aplikime të tjera nuk janë hapur më, sepse nuk kemi pasur një njoftim tjetër 

nga bashkia. Të gjithë qytetarët që kanë ardhur dhe kanë qenë të interesuar për aplikimet, i kemi 

ndihmuar/asistuar për të bërë aplikimet dhe kjo është e vërtetuar sepse tetë familje nga njësia jonë 

janë shpallur fitues. 

Z. V.Q është invalid i plotë dhe tek njësia është trajtuar deri në muajin dhjetor, pasi pas dhjetorit 

të gjithë invalidët kanë kaluar tek Instituti i Sigurimeve Shoqërore. Vlerësimin social ekonomik të 

z. V.Q e kam bërë unë (znj. Z.H) dhe siç është deklaruar tek vlerësimi, ankuesi nuk ka deklaruar 

adresë. Në momentin që në dhjetor është hapur faza për aplikimin online, ne kemi kontaktuar të 

gjithë personat me aftësi të kufizuara dhe e kemi pasur prioritet për ti ardhur në ndihmë me 

deklaratat dhe hapjen e një llogarie në e-albania dhe për ti ndihmuar për të bërë aplikimin. Psh. 

kemi ndihmuar z. A.D, që është person me aftësi të kufizuara, i cili është asistuar edhe në fazën e 

parë edhe për dokumentet e fazës së dytë dhe është shpallur fitues. Kemi asistuar dhe znj. L.D që 

ka djalin me status paraplegjik dhe z. Z.S që është familje me pesë fëmijë, etj”.    

Me shkresën nr. 10095/3, datë 02.06.2025, Drejtoria e Programeve Sociale dhe Monitorimit të 

Strehimit e Bashkisë Tiranë, në mes të tjerash informoi Komisionerin se: “Gjatë tre viteve të 

fundit, pranë Bashkisë Tiranë janë trajtuar me programet e strehimit social, rreth 263 

individë/familje në moshë pensioni dhe rreth 184 individë/familje me aftësi të kufizuara”. 

III. Vlerësimi i fakteve dhe provave të grumbulluara nga Komisioneri gjatë procesit 
të shqyrtimit të  çështjes. 

A. Lidhur me trajtimin e padrejtë dhe të pafavorshëm të ankueses. 

Kushtet, procedurat dhe dokumentacioni për të përfituar nga programet e strehimit social 

përcaktohen duke u bazuar në ligjin nr. 22/2018 “Për strehimin social”, i ndryshuar, si dhe VKM 

nr. 384, datë 12.06.2019 “Për përcaktimin e dokumentacionit për të përfituar strehim sipas çdo 

programi social të strehimit dhe të afateve të procedurave të miratimit nga organet e 

vetëqeverisjes vendore”.  

Ligji nr. 22/2018, “Për Strehimin Social”, i ndryshuar, në nenin 11 “Llojet e programeve sociale 

të strehimit”, parashikon se: 
 

1. Në programet sociale të strehimit përfshihen:  

a) programi i banesave sociale me qira, në vijim BSQ;  

b) programi për përmirësimin e kushteve të banesave ekzistuese, deri në një ndërtim të ri dhe 

zonave të papërshtatshme;  

c) programi i banesave me kosto të ulët, në vijim BKU;  

ç) programi për zhvillimin e zonës me qëllim strehimi;  

d) programi për krijimin e banesave të përkohshme;  

dh) programi i banesave të specializuara.  

2. Njësitë e vetëqeverisjes vendore kujdesen që familjet dhe individët, të cilët nuk kualifikohen si 

përfitues në njërin program, të kenë mundësi për të kaluar dhe përfituar në një program 

tjetër strehimi social, kur plotësojnë kushtet ligjore.  

3. Individi/familja nuk mund të përfitojë njëkohësisht nga më shumë se një program strehimi 

social në të njëjtën kohë.  

Neni 13, i ligjit nr. 22/2018, përcakton “Kushtet për fitimin e statusit të përfituesit nga programet 

sociale të strehimit”, duke parashikuar se: 

1. Statusin e përfituesit nga programet sociale, sipas këtij ligji, e gëzon çdo individ që ka mbushur 

moshën 18 vjeç dhe familjet e regjistruara në zyrat e gjendjes civile në njësitë e vetëqeverisjes 

vendore, të cilët në momentin e aplikimit plotësojnë kushtet e mëposhtme:  

a) nuk kanë në pronësi një banesë ose zotërojnë sipërfaqe banimi nën normat e strehimit apo 

banojnë në banesa jashtë standardeve në fuqi, për të cilat normat e strehimit përcaktohen me 

vendim të Këshillit të Ministrave;  

b) kanë mbetur të pastrehë, si rezultat:  

i) i fatkeqësive natyrore;  

ii) i prishjes së objekteve të pakualifikuara si banesë;  

iii) i zhvendosjeve për shkak të investimeve publike dhe nga objektet e përjashtuara nga procesi i 

legalizimeve;  

iv) nga zbatimi i akteve administrative dhe zbatimi i vendimeve gjyqësore të formës së prerë;  

c) familjet që kanë një banesë të vjetër, në rrezik shembjeje, ose një banesë që i nënshtrohet një 

plani rregullues, për shkak të vjetërsisë së saj.  

2. Përfitojnë nga programet e strehimit social të këtij ligji edhe shtetas të huaj, me qëndrim të 

rregullt në Shqipëri dhe që kanë përfituar nga organet kompetente statusin si “punëtor emigrant” 

dhe/ose “azilkërkues”.  

3. Parashikimet e pikave 1 dhe 2, të këtij neni, zbatohen vetëm për ato individë/familje që kanë të 

ardhura të pamjaftueshme ose që nuk kanë fare të ardhura, sipas përcaktimeve të nenit 3 të këtij 

ligji.  

4. ......”. 

 

Neni 14, përcakton “Rregulla të përgjithshme për aplikimin në programet sociale të strehimit”, 

duke parashikuar se: 

“1. Përfshirja në programet sociale të strehimit bëhet nëpërmjet paraqitjes së kërkesës on-line në 

portalin unik qeveritar “e-Albania”. Të dhënat që gjenerohen nga kërkesat janë pjesë e bazës së 

të dhënave, të krijuar sipas shkronjës “d”, nënndarjet “i” dhe “iv” të nenit 72 dhe shkronjës “e” 

të nenit 73 të këtij ligji. Procedura e paraqitjes së kërkesës, afatet kohore, përgjegjësitë dhe rolet 

e përdoruesve të sistemit përcaktohen me vendim të Këshillit të Ministrave.  

2. Individi ose përfaqësuesi/ja i/e familjes, që vetëdeklarohet me paaftësi apo pamundësi aksesi në 

rrjetin e komunikimeve elektronike, u drejtohet zyrave me një ndalesë pranë njësive të 

vetëqeverisjes vendore ku kanë vendbanimin ose vendqëndrimin. Të dhënat për raste të tilla 

pasqyrohen manualisht në portalin unik qeveritar “e-Albania”, sipas pikës 1 të këtij neni, nga 

punonjësit e ngarkuar në njësitë e vetëqeverisjes vendore. Individi ose përfaqësuesi/ja i/e familjes 

pajiset me një vërtetim të regjistrimit të kërkesës së tij/saj në regjistrimin e kërkesave të njësisë së 

vetëqeverisjes vendore dhe në portalin qeveritar. Njësia e vetëqeverisjes vendore plotëson 

aplikimin me dokumentacionin e nevojshëm për këta aplikantë.   

3. Dokumentacioni për të përfituar strehim, sipas çdo programi, afatet dhe procedurat 

përcaktohen me vendim të Këshillit të Ministrave.   

4. Dokumentacioni i nevojshëm, që i bashkëlidhet kërkesës për përfshirjen në programet sociale 

të strehimit, gjenerohet nga portali unik qeveritar “e-Albania” pa pagesë, me përjashtim të 

vërtetimeve të lëshuara nga Agjencia Shtetërore e Kadastrës për pasjen ose jo të pasurive të 

paluajtshme dhe të drejtave reale mbi to. Pagesa për tarifat e nevojshme për procesin e aplikimit 

për personat me aftësi të kufizuara apo dhe familjeve pa të ardhura sigurohen nga njësia e 

vetëqeverisjes vendore”. 

Neni 15, përcakton “Rregulla të përzgjedhjes përmes sistemit të pikëzimit”, duke parashikuar se: 

“1. Përveç rasteve të përmendura në pikën 1 të nenit 47/1 dhe nenit 64/2, përfshirja në programet 

sociale të strehimit bëhet nëpërmjet aplikimit në zyrën përkatëse të njësisë së vetëqeverisjes 

vendore të vendbanimit/vendqëndrimit të aplikantit.  

1/1. Sistemi i pikëzimit në total duhet të përmbajë 100 pikë, ku çdo kriter i përcaktuar në nenin 16 

përmban 25 pikë. Mënyra e shpërndarjes së pikëve, në përputhje me kriteret e përcaktuara, 

miratohet nga njësia e vetëqeverisjes vendore me vendim të këshillit të njësisë së vetëqeverisjes 

vendore, i cili shpallet publikisht sipas ligjit për vetëqeverisjen vendore. 

2. Në përzgjedhjen e subjekteve përfituese me anë të sistemit të pikëzimit përfshihen 

individë/familje, të cilët përmbushin nivelin e të ardhurave të parashikuara sipas çdo programi.  

3. Shfuqizuar.  

4. Kryetari i njësisë së vetëqeverisjes vendore duhet të sigurojë listat e kërkuesve brenda një afati 

dymujor, nga data e njoftimit nga ana e subjektit publik ose privat që ofron dhe realizon një nga 

programet sociale të strehimit, kur ky subjekt nuk është vetë njësia e vetëqeverisjes vendore. 

Marrëdhënia e njësisë së vetëqeverisjes vendore dhe subjektit që financon projektin përcaktohet 

me marrëveshje të posaçme.  

5. Lista e përfituesve hartohet nga zyra përgjegjëse ose struktura e ngarkuar nga kryetari i njësisë 

së vetëqeverisjes vendore. Lista e kërkuesve dhe dokumentacioni përkatës vlerësohen nga 

komisioni i strehimit dhe miratohen nga këshilli i njësisë së vetëqeverisjes vendore. Pas marrjes 

së fondit takues nga buxheti i shtetit, këshilli i njësisë së vetëqeverisjes vendore miraton listën 

përfundimtare të përfituesve, të cilën e shpall publikisht sipas ligjit për vetëqeverisjen vendore në 

fuqi. 

6. Familjet e listës kërkuese, që nuk arrijnë të përfitojnë strehim, qëndrojnë në listë pritjeje për t’u 

trajtuar: 

a) me një program tjetër, kur ato nuk mund të përballojnë kostot e programit për të cilin janë 

miratuar; 

b) në vitin pasues, kur fondet janë të pamjaftueshme”.  

 

Neni 16, përcakton“Kriteret e përzgjedhjes së përfituesve”, duke parashikuar se: 

“Njësia e vetëqeverisjes vendore, në përzgjedhjen e individëve/familjeve përfituese, për hartimin 

dhe miratimin e sistemit të pikëzimit bazohet në kriteret e mëposhtme:  

a) Kushtet e strehimit, në bazë të të cilave përcaktohen me përparësi familjet që:  

i) nuk disponojnë banesë në pronësi;  

ii) banojnë në banesa që paraqesin rrezik shembjeje;  

iii) banojnë në banesa të mbipopulluara, sipas përcaktimeve dhe normave në fuqi;  

iv) kanë mbetur ose rrezikojnë të mbeten të pastreha, si rezultat i fatkeqësive natyrore;  

v) familjet ose individët që humbasin banesën e tyre, si pasojë e zhvendosjes ose zbatimit të një 

vendimi gjyqësor;  

vi) banojnë në banesa që prishen ose përjashtohen nga procesi i legalizimit, si rezultat i 

investimeve publike.  
 

b) Kushtet familjare, në bazë të të cilave përcaktohen me përparësi:  

i) familjet një prindërore që kanë në ngarkim fëmijë, ku përfshihen edhe vajzat nëna; 

 ii) të moshuarit, që kanë mbushur moshën e pensionit dhe që nuk përzgjidhen për t’u strehuar në 

institucionet publike të përkujdesjes shoqërore;  

iii) familjet me më shumë se katër fëmijë;  

iv) familje të reja; 

v) të rinj që në momentin e paraqitjes së kërkesës kanë një moshë jo më të madhe se 40 vjeç.  
 

c) Kushtet sociale, në bazë të të cilave përcaktohen me përparësi:  

i) personat me aftësi të kufizuara, sipas pikës 28 të nenit 2 të këtij ligji;  

ii) individët me statusin e jetimit, që nga çasti i daljes nga qendrat e përkujdesjes shoqërore dhe 

deri në moshën 30 vjeç;  

iii) familjet e mbetura të pastreha për shkak të lirimit të banesave ish-pronarëve;  

iv) emigrantët e rikthyer, punëtorët emigrantë dhe azilkërkuesit refugjatët apo personat me 

mbrojtje plotësuese, në kuptim të legjislacionit përkatës;  

v) familjet e policëve të rënë në detyrë;  

vi) punonjësit e reparteve të ndërhyrjes së shpejtë (FNSH);  

vii) punonjësit e repartit RENEA; viii) punonjësit e shërbimit të mbrojtjes nga zjarri dhe shpëtimin;  

ix) shfuqizuar;  

x) viktimat e trafikimit/viktimat e mundshme të trafikimit;  

xi) anëtarët e komunitetit rom;  

xii) anëtarë të komunitetit egjiptian;  

xiii) të miturit në konflikt me ligjin, sipas parashikimeve të Kodit të Drejtësisë Penale për të Mitur, 

pas ekzekutimit të dënimit;  

xiv) vajzat nëna;  

xv) individët që i përkasin komunitetit LGBTI, të cilët janë viktima për shkak të orientimit seksual 

ose identitetit gjinor bazuar në vendimin e organit kompetent, sipas legjislacionit në fuqi për 

mbrojtjen nga diskriminimi që përcakton se si pasojë e diskriminimit individi nuk ka një strehim 

të përshtatshëm dhe që kanë të ardhura të pamjaftueshme ose që nuk kanë fare të ardhura, sipas 

përcaktimeve të bëra në nenin 3 të këtij ligji.  

mailto:info@kmd.al
http://www.kmd.al/


Adresa: Rruga e Durrësit, Nr. 27, Kodi Postar 1001, Tiranë,  Tel: +355 4 2431078, e-mail: info@kmd.al, web: www.kmd.al 

10 

 

ç) Kushtet ekonomike, në bazë të të cilave përcaktohen familjet, sipas grupeve të të ardhurave, të 

përcaktuara në këtë ligj”.  
 

Neni 17, përcakton “Kuptimi i programit të banesave sociale me qira (BSQ)”, duke parashikuar 

se: 

“1. Programi i banesave sociale me qira është programi, me anë të të cilit jepen me qira banesat 

në pronësi publike nga fondi publik i banesave sociale, si dhe banesat që janë në pronësi të 

pronarit social.  

2. Banesat sociale me qira përfshijnë:  

a) banesat sociale që ndërtohen ose blihen nga tregu i lirë, nga njësitë e vetëqeverisjes vendore, 

me qëllim që të jepen me kontratë qiraje sociale;  

b) banesat ekzistuese në treg, në pronësi të pronarit social;  

c) objektet e dala jashtë funksionit, si rezultat i mbylljes së një veprimtarie, të cilat kanë kaluar në 

pronësi të njësive të vetëqeverisjes vendore dhe, në përputhje me planin e përgjithshëm vendor, 

janë miratuar për t’u kaluar në fond banesash sociale me qira, që subvencionohen”.  

Neni 33, 34 dhe 39, përcakton“Masat e subvencionit të qirasë”, “Rregullat e përgjithshme mbi 

subvencionin e qirasë” dhe “Procedurën e subvencionit të qirasë së banesave në pronësi të 

pronarit social” duke parashikuar se: 

“Neni 33.  

1. Subvencioni i qirasë është një instrument i programit të banesave sociale me qira, që ndihmon 

individët/familjet, të cilët me të ardhurat e tyre nuk përballojnë pagesën e qirasë sociale ose të 

qirasë reale. 

 2. Masa e subvencionit është në varësi të nivelit të të ardhurave të familjes. Subvencioni mund të 

mbulojë deri në 100 për qind të qirasë sociale, për familjet që trajtohen me ndihmë ekonomike dhe 

ato që janë në kushtet e përfitimit të ndihmës ekonomike, pavarësisht nëse nuk e kanë përfituar 

atë, dhe që strehohen në banesa sociale me qira.  

Neni 34. 

1. Subvencionimi i qirasë si rregull kryhet nga të ardhurat e njësisë së vetëqeverisjes vendore. 

Subvencionimi i qirasë mund të bëhet edhe nga pushteti qendror, sipas parashikimeve të pikës 3, 

të nenit 35, të këtij ligji.  

2. Aplikimi i individit/familjes për të përfituar nga subvencionimi i qirasë do të bëhet pranë njësisë 

së vetëqeverisjes vendore. Lista e përfituesve për subvencionimin e qirasë miratohet nga këshilli i 

njësisë së vetëqeverisjes vendore ku ndërtohet banesa. Kur subvencionimi i qirasë financohet 

pjesërisht ose plotësisht nga qeverisja qendrore, lista e përfituesve, e miratuar nga bashkia, i 

përcillet ministrisë përgjegjëse për strehimin, e shoqëruar me kërkesën për financim.  

3. Përparësi në subvencionimin e qirasë sipas sistemit të pikëzimit kanë, por pa u kufizuar në to, 

kategoritë e mëposhtme:  

a) individët me statusin e jetimit;  

b) personat me aftësi të kufizuara;  

c) të moshuarit; …………..”.  

Neni 39.  

1. Brenda një muaji nga data e miratimit nga komisioni i strehimit të njësisë së vetëqeverisjes 

vendore të listës së individëve/familjeve që përfitojnë nga subvencionimi i qirasë së banesave në 

treg të lirë, subjekti përfitues depoziton pranë komisionit të strehimit kontratat e qirasë të lidhura 

ndërmjet tij dhe pronarit social.  

2. Në rastet kur subjekti përfitues nuk e depoziton kontratën brenda afatit 1-mujor, komisioni shtyn 

afatin me 30 ditë. Nëse edhe pas këtij afati shtesë subjekti përfitues nuk depoziton kontratën, ai 

humbet të drejtën për të vijuar procedurën. Subjekti ka të drejtë të aplikojë përsëri në përputhje 

me procedurat e parashikuara në këtë ligj.  

3. Pas depozitimit të kontratave të qirave të subjekteve përfituese, komisioni i strehimit i përcjell 

këshillit të njësisë së vetëqeverisjes vendore listën dhe kontratat e qirasë, me qëllim që ai të 

vendosë miratimin e vlerave konkrete të subvencionit të qirasë për çdo përfitues. Mbledhja e 

këshillit të njësisë së vetëqeverisjes vendore zhvillohet jo më vonë se një muaj nga data kur 

mbërrijnë listat e miratuara nga komisioni i strehimit.  

4. Subvencioni i qirasë do t’i jepet përfituesit që nga data e lidhjes së kontratës, pavarësisht nga 

data e miratimit të vlerës së subvencionit për përfituesin konkret.  

5. Subvencioni i qirasë rinovohet çdo vit, sipas kontratës së qirasë dhe të ardhurave të deklaruara 

të familjes, sipas përcaktimeve në pikat 1, 2, 3 dhe 4, të nenit 29, të këtij ligji.  

6. Subvencioni i qirasë e humbet vlefshmërinë kur kontrata zgjidhet sipas përcaktimit të nenit 32 

të këtij ligji”.  

VKM nr. 384, datë 12.06.2019 “Për përcaktimin e dokumentacionit për të përfituar strehim sipas 

çdo programi social të strehimit dhe të afateve të proçedurave të miratimit nga organet e 

vetëqeverisjes vendore”, parashikon se: 

 “4. Aplikimi për të përfituar strehim sipas çdo programi social të strehimit, me përjashtim të 

rasteve të nevojës emergjente për strehim, bëhet me dy faza. Në fazën e parë aplikantët paraqesin 

kërkesën e tyre për të përfituar nga programet e strehimit social, sipas ligjit nr. 22/2018. Në fazën 

e dytë të aplikimit përfshihen vetëm ata/o individë/familje që janë përzgjedhur për t’u trajtuar me 

njërin prej programeve të strehimit.  

5. Individi/familja paraqet kërkesën për të përfituar nga programet e strehimit social në çdo kohë, 

sipas formatit të miratuar nga këshilli bashkiak, bazuar në modelin që i bashkëlidhet këtij vendimi, 

si shtojca “A” dhe sipas deklarimit tip për vërtetësinë e të dhënave që i bashkëlidhet këtij vendimi, 

si shtojca “B”. Për paraqitjen e kërkesave verbale, struktura përgjegjëse për strehimin mund të 

caktojë një orar të posaçëm brenda orarit zyrtar të punës së njësisë së vetëqeverisjes vendore. Ky 

orar bëhet publik edhe në faqen e internetit të njësisë së vetëqeverisjes vendore. …… 

7. Aplikimet për përfitimin nga programet sociale regjistrohen dhe përpunohen nga strukturat 

përgjegjëse për strehimin në njësitë e vetëqeverisjes vendore në një sistem elektronik. Aplikimet 

mund të jenë: 

a) në formë të shkruar; 

b) në formë të shkruar elektronike në adresën e postës elektronike, që çdo njësi e vetëqeverisjes 

vendore bën publike për aplikimin për përfitimin nga programet e strehimit përmes njoftimit në 

faqen e saj të internetit dhe njoftimit publik; 

c) në formë deklarate verbale para strukturës përgjegjëse për strehimin ose zyrës së qëndrimit me 

një ndalesë, kur ka të tillë, e që regjistrohet nga kjo strukturë apo zyrë.   …… 

12. Faza e dytë e aplikimit fillon kur njësia e vetëqeverisjes vendore planifikon zbatimin e njërit 

prej programeve apo instrumenteve të strehimit social. Bazuar në kërkesat specifike të çdo 

programi, njësia e vetëqeverisjes vendore ndjek procedurat, si më poshtë vijon: 

a) Miraton çdo vit sistemin e pikëzimit; 

b) Klasifikon kërkesat për strehim sipas sistemit të pikëzimit; 

c) Njofton subjektet që janë përzgjedhur për t’u trajtuar me një program për plotësimin e 

dokumentacionit, duke i njoftuar, në çdo rast, edhe afatin për plotësimin e dokumentacionit; 

ç) Mbledh cilindo prej dokumenteve të përmendura në pikën 16, të këtij vendimi, që e mbajnë 

organet publike në vend, duke përjashtuar aplikantin nga detyrimi për paraqitjen e tyre; 

d) Bën verifikimin e dokumentacionit, sipas pikës 16, të këtij vendimi, brenda 10 (dhjetë) 

ditëve nga data e dorëzimit; 

dh) Harton dhe miraton listën e përfituesve, mbështetur në klasifikimin e kërkesave; 

e) Njofton individët/familjet që përfitojnë nga programet specifike të strehimit, si dhe ata/o 

që nuk kanë përfituar brenda 10 (dhjetë) ditëve nga data e miratimit të listës së përfituesve nga 

këshilli i njësisë së vetëqeverisjes vendore të përfituesve. 

20. Organet e vetëqeverisjes vendore bëjnë publike, çdo vit, nëpërmjet mjeteve të informimit publik 

në faqet e tyre të internetit dhe shpalljes në vende të dukshme, pranë institucionit të tyre, këto të 

dhëna: 

a) Kërkesat që duhen plotësuar për t’u trajtuar me një program specifik strehimi dhe systemin e 

pikëzimit, të miratuara nga këshilli bashkiak; 

b) Vendndodhjen e banesave, të ndërtuara apo të blera në treg, që do të përdoren si banesë sociale 

me qira, dhe vendndodhjen e banesave, që mund të shfrytëzohen për subvencionin e qirasë ose 

uzufruktit; 

c) Personin përgjegjës me të cilin duhet kontaktuar për plotësimin dhe ndryshimin e të dhënave të 

formularit apo për çdo sqarim tjetër për plotësimin e tij; 

ç) Dokumentacionin që kërkohet për verifikimin e të dhënave që deklaron subjekti i interesuar; 

d) Procedurën që do të ndiqet nga njësia e vetëqeverisjes vendore për miratimin e përfituesve; 

dh) Organin ankimor, të cilit duhet t’i drejtohet subjekti që nuk është përzgjedhur si fitues, si dhe 

afatet kohore. Njësitë e vetëqeverisjes vendore marrin të gjitha masat e mundshme që informimi 

publik të jetë i aksesueshëm dhe i kuptueshëm edhe nga grupet vulnerabël. Ato informojnë 

organizatat e shoqërisë civile që bashkëpunojnë me njësinë e vetëqeverisjes vendore dhe 

veprimtaria e të cilave lidhet me çështjet apo grupimet, subjekt i këtij vendimi”. 

Bazuar në legjislacionin sipërcituar, rezulton se z. V.Q, në datë 21.05.2024, ka plotësuar kërkesën 

për tu trajtuar nga programi i strehimit për banesë sociale. Në formatin e vlerësimit social-

ekonomik, sipas Aneksit II, z. V.Q në mes të tjerash ka deklaruar se “s’ka adresë fikse” dhe numrin 

e telefonit 069xxxxxx959. Në rubrikën B5, punonjësi i njësisë që ka bërë vlerësimim ka komentuar 

se: “Zotëria deklaron që është i sëmurë dhe bashkëshortja e djali e kanë braktisur. Ai jeton nëpër 

të afërm, pasi nuk ka një banesë fikse. Është pensionist dhe invalid pune i përhershëm”. 

Njësia Administrative nr. 11, me shkresën nr. 2214/2, datë 21.05.2024, ka dërguar pranë Drejtorisë 

së Përgjithshme të Shërbimeve Sociale të Bashkisë Tiranë, kërkesën e z. V.Q për tu trajtuar me 

banesë sociale, me komentin që: “Nga ana jonë z. V.Q është sqaruar lidhur me ligjin 22/2018 

“Për strehimin social” dhe Vendimin e Këshillit Bashkiak nr. 10, datë 05.02.2020 “Për miratimin 

e procedurave për zbatimin e programit social të strehimit”, “Subvencioni i qirasë”, por zotëria 

në fjalë kërkon banesë sociale”. 

Drejtoria e Strehimit Social e Bashkisë Tiranë, me shkresën nr. 20148, datë 29.05.2024, i ka kthyer 

përgjigje Njësisë Administrative nr. 11, duke e informuar se: “Strukturat përgjegjëse bëjnë 

përzgjedhjen e kërkesave dhe regjistrojnë ato sipas rendit kronologjik. Në vijim kërkesa e z. V.Q 

për banesa sociale me qira është regjistruar (faza e parë). Sa i përket fazës së dytë të aplikimit, 

dorëzimit të dokumentacionit, aplikuesit do të njoftohen mbi dokumentacionin e nevojshëm sipas 

akteve ligjore dhe nënligjore në fuqi”. 

Këshilli Bashkiak i Bashkisë Tiranë, me Vendimin nr. 104, datë 08.10.2024, “Për përllogaritjen 

e masës së qirasë të apartamenteve të fondit publik të banesave sociale të përfituara nga kontributi 

i sektorit privat dhe miratimin e sistemit të pikëzimit për përfituesit e këtij programi”, ka miratuar 

dhe sistemin e pikëzimit për përfituesit e programit “Banesa sociale me qira”, për apartamentet e 

fondit publik të përfituara nga kontributi i sektorit privat. 

Në vijim, Drejtoria e Programeve Sociale dhe Monitorimit të Stehimit e Bashkisë Tiranë, me 

shkresën 46688, datë 05.12.2024, dërguar të gjitha Njësisë Administrative të Bashkisë Tiranë, ka 

njoftuar këto të fundit se: “Çdo individ/familje paraqet kërkesën për të përfituar (Faza 1) nga ky 

program përmes portalit qeveritar “e-albania”, brenda 7 ditëve kalendarike nga njoftimi publik 

për hapjen e thirrjes, duke zgjedhur shërbimin “Kërkesë për të përfituar nga programet e strehimit 

social”.  

Gjithashtu, bazuar në pikën 2 të nenit 14, të ligjit 22/2018 “Për strehimin social”, i ndryshuar, 

individi ose përfaqësuesi i familjes, që vetëdeklarohet me paaftësi apo pamundësi aksesin ë rrjetin 

e komunikimeve elektranike, u drejtohet njësive administrative ku kanë vendbanimin ose 

vendqëndrimin, me qëllim asistimin në kryerjen e aplikimit në portalin e-albania.  

Afati për aplikim sipas kësaj thirrje, për fazën e parë fillon në datën 10.12.2024 dhe përfundon në 

datën 17.12.2024”. 

Bazuar në shkresën e Bashkisë Tiranë, Njësia Administrative nr. 11, ka afishuar njoftimin në 

mjediset e njësisë administrative. 

Nga analizimi i akteve ligjore dhe nënligjore të sipërcituara rezulton se, specialistët e shërbimit 

publik dhe social pranë njësive administrative luajnë një rol kyç në zbatimin e legjislacionit për 

strehimin social. Ata janë përgjegjës për regjistrimin dhe përpunimin e të dhënave, si dhe për 

verifikimin e statusit socio-ekonomik të individëve dhe familjeve.  

Referuar deklarimeve të bëra gjatë seancës dëgjimore, rezulton se pas njoftimit të Bashkisë Tiranë 

datë 05.12.2024, për hapjen e aplikimeve për të përfituar nga programet e strehimit, nëpërmjet 

aplikimit në portalin e-albania, punonjësit e Njësisë Administrative nr. 11, janë munduar të 

komunikojnë me z. V.Q, nëpërmjet numrit të kontaktit të deklaruar në formularin e aplikimit për 

banesë sociale të tij, por nuk kanë arritur të kontaktojnë për arsye sepse numri i telefonit ishte i 

padisponueshëm. Në kushtet kur ankuesi nuk kishte deklaruar adresë të banimit dhe në mungesë 

të kontaktimit me telefon, punonjësit e Njësisë Administrative nr. 11, nuk kanë mundur të njoftojnë 

z. V.Q, për tu paraqitur dhe për të bërë aplikimin online, faza e parë. Edhe nga ana e inspektorit të 

çështjes, është verifikuar se numri i telefonit i deklaruar nga ankuesi në formatin e vlerësimit 

social-ekonomik, është i padisponueshëm. Lidhur me këtë, subjekti ankues gjatë seancës 

dëgjimore pranoi se kishte ndryshuar numrin e telefonit, por nuk ishte në gjendje që të provonte, 

datën se kur e kishte ndryshuar atë. 

Në kushtet kur ankuesi nuk ka aplikuar online, faza e parë, brenda afatit të publikuar nga Bashkia 

Tiranë, ai nuk ka mundur të trajtohet nga programi i strehimit, për banesë sociale me qira. 

Gjithashtu evidentohet se jo vetëm ankuesi, por dhe të gjithë individët/familjet që kanë aplikuar 

për programet e strehimit, në mënyrë shkresore në periudhën kur ka aplikuar dhe z. V.Q, në datë 

21.05.2024, nuk i është njohur aplikimi i parë dhe janë vendosur në kushtet e aplikimit online, 

nëpërmjet portalit e-albania, për tu kualifikuar në fazën e parë të programeve të strehimit. 

Pavarësisht kësaj, nga aktet shkresore të vëna në dispozicion, rezulton që Bashkia Tiranë i është 

përgjigjur kërkesave/ankesave të subjektit ankues, si dhe e ka orientuar atë që të aplikojë për të 

qenë përfitues nga programi i subvencionimit të qirasë nga ana e njësisë së vetëqeverisjes vendore. 

Gjithashtu evidentohet se, Këshilli Bashkiak i Bashkisë Tiranë, me Vendimin nr. 16, datë 

26.02.2025 “Për miratimin e listës së përfituesve nga programi social i strehimit “Banesa sociale 

me qira” të apartamenteve të përfituara nga kontributi i sektorit privat”, ka miratuar listën me 31 

individë/familje që kanë përfituar nga programi i strehimit, banesa sociale me qira, ku në mes të 

të tjerëve janë miratuar dhe tre personat e sjellë si krahasues nga Njësia Bashkiake nr. 11, gjatë 

seancës dëgjimore. 

Diskriminimi përkufizohet në nenin 3, pika 1 të Ligjit 10221/2010 “Për Mbrojtjen nga 

Diskriminimi”, të ndryshuar, si: “Çdo dallim, përjashtim, kufizim ose preferencë, bazuar në 

cilindo shkak të përmendur në nenin 1 të këtij ligji, që ka si qëllim ose pasojë pengesën ose bërjen 

e pamundur të ushtrimit në të njëjtën mënyrë me të tjerët, të të drejtave e lirive themelore të 

njohura nga Kushtetuta e Republikës së Shqipërisë, aktet ndërkombëtare të ratifikuara nga 

Republika e Shqipërisë, si dhe nga ligjet në fuqi”. 

Në nenin 20/1 të ligjit 10221/2010 “Për Mbrojtjen nga Diskriminimi”, të ndryshuar, parashikohet: 

“1. Personi fizik ose juridik që ofron të mira apo shërbime për publikun, me pagesë ose jo, 

ndalohet të diskriminojë një person tjetër, i cili kërkon t'i arrijë ose t'i përdorë ato: a) duke 

refuzuar t'i japë një personi apo grupi personash të mira apo shërbime për shkaqet e përmendura 

në nenin 1 të këtij ligji; b) duke refuzuar t'i ofrojë një personi të mira apo shërbime në mënyrë të 

ngjashme, ose me cilësi të ngjashme, ose në kushte të ngjashme me ato në të cilat këto të mira apo 

shërbime i ofrohen publikut në përgjithësi”. 

Për sa më sipër, në referencë të nenit 7, pika 1 të ligjit 10221, datë 04.02.2010 “Për Mbrojtjen nga 

Diskriminimi”, të ndryshuar, Komisioneri gjykon se subjekti ankues nuk i është nënshtruar një 

trajtimi të padrejtë dhe të pafavorshëm nga ana e Bashkisë Tiranë/ Drejtoria e Programeve Sociale 

dhe Monitorimit të Strehimit.  

Në mungesë të këtij trajtimi, Komisioneri arrin në konkluzionin që nuk kemi të bëjmë me një 

sjellje diskriminuese nga ana e Bashkisë Tiranë/ Drejtoria e Programeve Sociale dhe Monitorimit 

të Strehimit, për shkaqet e pretenduara nga ankuesi dhe për rrjedhojë nuk provohet se Bashkia 

Tiranë/ Drejtoria e Programeve Sociale dhe Monitorimit të Strehimit, ka shkelur dispozitat e ligjit 

10221/2010 “Për Mbrojtjen nga Diskriminimi”, të ndryshuar.  

PËR KËTO ARSYE: 

 

Bazuar në nenet 32 dhe 33 të ligjit 10221/2010 “Për Mbrojtjen nga Diskriminimi”, të ndryshuar, 

Komisioneri për Mbrojtjen nga Diskriminimi, 

 

V E N D O S I: 

 

1. Konstatimin e mosdiskriminimit të z. V.Q nga ana e Bashkisë Tiranë/ Drejtoria e 

Programeve Sociale dhe Monitorimit të Strehimit. 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

 

 

                  

KOMISIONERI 
 

 

 Robert GAJDA 

